REZIME RADA

Primjena adaptivnih hipermedijskih sistema, prilično novog, veoma progresivnog i relativno brzo razvijanog područja na polju elektronskog učenja, predstavlja jedan od najznačajnijih pristupa ka bržem i sveobuhvatnijem razvoju na području elektronskog učenja i učenja na daljinu.

Adaptacija i adaptabilnost odnosno sistemski i korisnički vođena personalizacija i modifikacija predstavlja važne aspekte razmatranja adaptivne hipermedije. U tom kontekstu, adaptivni hipermedijski sistemi se zasnivaju na principima personalizacije sadržaja i navigacijske funkcionalnosti u zavisnosti o korisničkim zahtjevima. Koristeći određenu bazu podataka i programsku logiku, korisničke informacije se prezentiraju kroz model korisnika, dok se kroz model domene i adaptacijski model određeni sadržaj prezentira korisniku sistema.

U primjeni su mnogi adaptivni hipermedijski sistemi, kao što su on-line information systems, on-line help systems, information retrieval systems i drugi.  Međutim, najinteresantnije područje primjene je na polju adaptivne edukacijske hipermedije – adaptive educational hypermedia (AEH).

U ovom radu je razmatran razvoj i primjena adaptivne hipermedije u učenju na daljinu. Kroz teoretski dio objašnjeni su osnovni principi u razmatranju i primjeni adaptivne hipermedije sa osvrtom na istorijski razvoj, vrste adaptivnih hipermedijskih sistema u kontekstu njihove primjene, metode i tehnike koje se koriste za realizaciju istih.

U tu svrhu je urađena i testna aplikacija TeleEDUCOS. Interakcijom sa aplikacijom, korisnicima je omogućeno da na najprikladniji način dobiju prikaz zahtjevanog sadržaja. Pri tome se u bazu sistema pohranjuju veoma značajne informacije koje se koriste u procesima modeliranja korisnika i adaptacije sadržaja i navigacijskih linkova.

Korištenjem aplikacije TeleEDUCOS razvijen je testni kurs o ADSL tehnologijama, te je odabrana testna skupina korisnika koja je pohađala navedeni kurs. Nakon završenog kursa, urađena je kvantitativna i kvalitativna analiza aplikacije  kroz evaluaciju pohranjenih podataka u bazu sistema i korisničkih upitnika.

